
Fyrir hönd Íþróttasambands fatlaðra (ÍF) kt. 620579-0259 leyfum við okkur undirritaðir, formaður 
og framkvæmdastjóri sambandsins, að koma með ábendingu við lið 18 „Menning, listir, íþrótta- 
og æskulýðsmál“ í A1-hluta fjárheimilda ríkissjóðs eftir málaflokkum og ráðuneytum. Ábending 
okkar og áskorun fjallar um van fjármögnun í lið 18.40 Íþrótta- og æskulýðsmál. Ljóst er þeim 
sem vilja skoða, að hækkanir undanfarinna ára á fjárveitingum til íþróttamála eru ekki einu sinni 
að mæta verðlagshækkunum í samfélaginu. ÍF hefur árlega verið einn þeirra aðila sem gert hafa 
„Styrktar- og samstarfssamning“ við Mennta- og barnamálaráðuneyti (íþróttamál). Segja má að 
árleg styrktar- og samnings upphæð hafi nánast staðið í stað frá árinu 2017, en upphæðin þá var 
kr. 37.100.000- en nú í ár, 2026, var upphæðin kr. 40 milljónir . Á þessum níu árum hafa laun 
hækkað verulega og allur rekstrarkostnaður aukist til muna. Frumvarp gerir ráð fyrir að ÍF fái 41 
milljón árið 2027.

Að afloknum Ólympíuleikum og Ólympíumóti fatlaðra (Paralympics) hefst ný ólympíuaða (4 ár) 
og eftir í Ríó í Brasilíu 2016 fékk ÍF smávægilega hækkun og hafði því verið þannig háttað að 
styrkupphæð fékk ákveðna „endurskoðun“ til hækkunar í upphafi nýrrar Ólympíuöðu. Það var 
hins vegar ekki gert að afloknum Ólympíuleikum í Tókýó í Japan 2020 sem frestuðust til 2021 
vegna Covid faraldursins og heldur ekki að afloknum Paralympics í París 2024.

Við gagnrýnum andvaraleysi fjárveitingarvaldsins gagnvart íþróttahreyfingunni, þessari stærstu 
fjöldahreyfingu á Íslandi, þar sem sjálfboðaliðastarf ber uppi mikinn hluta starfseminnar. En til 
að halda úti öflugri starfsemi íþróttahreyfingunnar er nauðsynlegt að ráða sérfræðinga til starfa í 
lykil hlutverk til að halda utan um rekstur, þjálfun og alla þá umsýslu sem fylgir slíkri starfsemi. 
Íþróttahreyfingin hefur í gegnum tíðina stólað á fjárveitingar frá hinu háa Alþingi til að tryggja sinn 
grunnrekstur en það verður að segjast að framlögð fjárlög eru á engan hátt að mæta þeirri þörf 
sem til staðar er hjá íþróttahreyfingunni sem hefur verið í fjársvelti mörg undarfarin ár.

Við skorum á fjárveitingarvaldið til að gera betur í að styrkja íþróttir í landinu.

Við teljum það hógværa kröfu að fara fram á að Íþróttasamband fatlaðra (ÍF) væri úthlutað á 
fjárlögum 57 milljónum fyrir sína starfsemi fyrir árið 2027 sem væri í samræmi við hækkun 
neysluvísitölu frá 2017.

Við viljum benda á að ÍF hefur meðal annars nýtt þessa fjármuni í rekstur skrifstofu í 
húsakynnum ÍSÍ í Laugardal. Þar starfa 4 sérfræðingar í íþróttum fatlaðra í fullu starfi og nokkrir í 
hlutastarfi og greiðir ÍF skatta og skyldur af starfslaunum þeirra. Ef miðað væri við launavísitölu 
þá ætti þessi upphæð að nema kr. 66 milljónum miðað við hækkun hennar frá 2017 þar sem 
viðmiðið var 37 milljónir.

Við teljum það hógværa kröfu fyrir hönd ÍF að fara úr 37 milljónum 2017 í 57 milljónir árið 2027 til 
þess að styðja við það mikilvæga starf sem ÍF innir af hendi. Hver króna sem lögð er í íþróttir 
fatlaðra margfaldast í lýðheilsu áhrifum á samfélagið og verða að 4,5 krónum að raunvirði.

